
Reykjavík, 9. desember 2013

Efni: Umsögn um frumvarp til laga um breytingu á lögum nr. 10/2008, um jafna stöðu 
og jafnan rétt kvenna og karla, með síðari breytingum (vörukaup, þjónusta o.fl.), 176. 
mál.

Vísað er til frumvarp til laga um breytingu á lögum nr. 10/2008, um jafna stöðu og jafnan rétt 
kvenna og karla, sem samtökunum barst til umsagnar frá velferðarráðuneytinu með tölvupósti 
dags. 22. nóvember 2013. Samtök atvinnulífsins vilja gera athugasemdir við tvö ákvæði 
frumvarpsins:

Í 1. mgr. 5. gr. frumvarpsins er mælt fyrir um að hvers konar mismunun á grundvelli kyns 
er varðar aðgang að eða afhendingu á vöru sem og aðgang að eða veitingu þjónustu er 
óheimil og er samkvæmt greinargerð um að ræða innleiðingu á ákvæðum tilskipunar 
2004/113/EB.

Samtökin vilja til að byrja með vekja athygli á umfjöllum um gildissvið tilskipunarinnar sem 
er að finna í 3. gr. hennar. Þar kemur fram í 3. mgr. að „Þessi tilskipun skal ekki gilda um efni 
fjölmiðla og auglýsingar, né heldur um mennturi". Hvergi er hinsvegar vikið að þessum 
fyrirvara í frumvarpi að lögunum né í greinagerð með þeim. Mæla samtökin því með að mælt 
sé fyrir um þessa fyrirvara í lagatextanum til að enginn vafi leiki á um umfang ákvæðisins. Þá 
er nauðsynlegt að tekið sé fram hvort að með menntun sé einungis átt við hið hefðbundna 
skólakerfi eða hvort að hvers konar almenn fræðsla eða námskeiðahald falli einnig þar undir 
þannig að ekki liggi neinn vafi á hvort heimilt sé að bjóða upp á sjálfsvarnarnámskeið fyrir 
konur eðaprjónanámskeið fyrir karla líkt og tíðkast hefur.

Hvað varðar önnur gildissvið gera samtökin jafnframt athugasemd við að hvorki sé vísað til 
þess skýrum orðum í frumvarpinu né skýringum með ákvæðinu hversu víðtækt umrætt bann 
er og hve langt því er ætlað að ganga eða hvaða háttsemi sé verið að stemma stigu við með 
banninu. Í Reykjavík eru til að mynda starfsræktar tvær líkamsræktarstöðvar sem einungis eru 
ætlaðar konum. Skilja má ákvæðið svo að sá rekstur verði ólögmætur í núverandi formi frá og 
með gildistöku ákvæðisins. Sé um slíka afdrifaríka lagasetningu að ræða, þar sem verið er að 
leggja bann við tiltekinni starfsemi sem nú er stunduð víða, er nauðsynlegt að lögin taka það 
skýrt fram í lögunum auk þess sem gera þarf grein fyrir því í greinagerð. Slík takmörkun skal 
ætíð vera málefnaleg og ætti aldrei ganga lengra en nauðsynlegt er til að ná markmiðum 
sínum.

Þá liggur ekki heldur skýrt fyrir hvernig tekið yrði á því ef einstaklingum af sitthvoru kyninu 
stendur til boða sambærilega þjónustu en sitt í hvoru lagi. Ef við tökum afur heilsurækt sem 
dæmi þá er t.d. algengt að boðið sé upp á sérstök námskeið sem séu sérsniðin að þörfum 
kvenna eða karla en það hefur sýnt sig að eftirspurn er eftir slíkri þjónustu og í einhverjum

tilvikum kjósi einstaklingar ef til vill frekar að stunda einungis líkamsrækt með einstaklingum 
af sama kyni. Jafnframt stendur til boða ógrynni af sambærilegum námskeiðum sem standa 
öllum opin og er þannig ekki verið að hygla öðru hvoru kyninu með neinum hætti heldur 
einungis að gefa einstaklingum frjáls val um í hvers konar hópi þeir kjósi að stunda sína 
heilsurækt.

Vilja samtökin leggja sérstaka áherslu á að það er afar mikilvægt að ekki sé þrengt um of að 
fyrirtækjum sem starfa á markaði, sér í lagi þar sem samkeppni er mikil og mikið framboð er 
af aðilum sem veita sömu eða sambærilega þjónustu. Kjósi fyrirtæki að mynda sér sérstöðu á 
markaði með því að einblína á ákveðin markhóp ættu það að vera samfélaginu að skaðlausi 
svo lengi sem það er ekki hinu kyninu til minnkunar og að aðilar af hinu kyninu hafi greiðan 
aðgang að sambærilegri þjónustu innan sama þjónustusvæðis.

Samtökin vilja árétta að það er almennt gert ráð fyrir að einstaklingum og fyrirtækjum sé 
heimilt allt það sem er ekki bannað með lögum og er nauðsynlegt kveðið sé skýrt á um allar 
takmarkanir á athafnafrelsi. Þykir rétt að brýna það í þessu samhengi að brot gegn 
jafnréttislögum nr. 10/2008 geta varðað refsingu og sæta slík brot rannsókn samkvæmt lögum 
um meðferð sakamála og því verður að gera sérstaklega ríkar kröfur til lagasetningar þar sem 
mælt er fyrir um breytingar sem hugsanlega geti haft þær afleiðingar að lögmæt starfsemi 
verði skyndilega talin óheimil.

Í 6. gr. frumvarpsins er síðan að finna smávægilega orðalagsbreytingu á 3. mgr. 32. gr. 
laganna en samtökin gera tillögu um það að ákvæðið verði skoðað heildstætt. Núverandi 
tillaga frumvarpsins gerir ráð fyrir að nýtt ákvæði muni hljóða svo: „Með mál er varða brot 
á lögum þessum eða reglugerðum settum samkvæmt þeim fe r  að hætti laga um 
meðferð sakamála“. Til einföldunar og til að gæta samræmis við sambærileg ákvæði 
annarra laga er lagt til að ákvæðið orðist svo: „Málsmeðferð vegna brota á lögum 
þessum, eða reglugerðum settum samkvæmt þeim , fe r  samkvæmt lögum um meðferð 
sakamála. “

Virðingarfyllst,
f.h. Samtaka atvinnulífsins

